
QISHLOQ XOʻJALIGI KORXONALARIDA 
BIOLOGIK AKTIVLAR AUDITINI 
REJALASHTIRISH VA USLUBIY 
JIHATLARINI TAKOMILLASHTIRISH
Axmetova S. S. 
Toshkent davlat iqtisodiyot universiteti mustaqil izlanuvchisi

Annotatsiya. Maqolada qishloq xoʻjaligi korxonalarida biologik aktivlar auditini tashkil etishning normativ-
huquqiy asoslari, auditorlik riski va muhimlikni baholash, auditni rejalashtirish hamda uslubiy jihatlarini 
takomillashtirish masalalari tadqiq etilgan. Auditning xalqaro standartlari asosida audit strategiyasi va audit rejasi 
shakllari, ichki nazorat tizimini baholovchi savolnoma hamda tipik xatolar tasniflagichi ishlab chiqilgan. Biologik 
aktivlardan olinadigan mahsulotlar monitoringi samaradorligini oshirish uchun ichki nazorat koʻrsatkichlari 
tizimini joriy etish taklif qilingan.

Kalit soʻzlar: biologik aktivlar, audit, auditorlik riski, muhimlik, audit strategiyasi, audit rejasi, ichki nazorat, 
auditorlik dalillari, ISA.

Abstract. The paper examines the regulatory framework for organizing the audit of biological assets in 
agricultural enterprises, the assessment of audit risk and materiality, audit planning and the improvement of 
its methodological aspects. Based on International Standards on Auditing, audit strategy and audit plan forms, 
an internal control questionnaire and a classifier of typical errors are developed. A system of internal control 
indicators is proposed to enhance the effectiveness of monitoring products derived from biological assets.

Keywords: biological assets, audit, audit risk, materiality, audit strategy, audit plan, internal control, audit 
evidence, ISA.

Аннотация. В статье исследованы нормативно-правовые основы организации аудита биологических 
активов в сельскохозяйственных предприятиях, оценка аудиторского риска и существенности, 
планирование аудита и совершенствование его методических аспектов. На основе международных 
стандартов аудита разработаны формы аудиторской стратегии и плана аудита, вопросник для 
оценки системы внутреннего контроля и классификатор типичных ошибок. Предложено внедрение 
системы показателей внутреннего контроля для повышения эффективности мониторинга продукции 
биологических активов.

Ключевые слова: биологические активы, аудит, аудиторский риск, существенность, стратегия 
аудита, план аудита, внутренний контроль, аудиторские доказательства, МСА.

K I R I S H
Qishloq xoʻjaligi korxonalarida auditni toʻgʻri tashkil etish moliyaviy hisobot maʼlumotlarining ishonchliligini 

taʼminlashning muhim shartidir. Auditorlik tashkilotlari xoʻjalik yurituvchi subyektlarni tekshirishda Oʻzbekiston 
Respublikasining 2021-yil 25-fevraldagi OʻRQ-677-son «Auditorlik faoliyati toʻgʻrisida»gi Qonuniga [1], 
Oʻzbekiston Respublikasi Vazirlar Mahkamasining 2022-yil 11-apreldagi 171-son «Oʻzbekiston Respublikasi 
hududida qoʻllash uchun auditning xalqaro standartlarini tan olish tartibi toʻgʻrisidagi nizomni tasdiqlash haqida»gi 
qaroriga [2], auditning xalqaro standartlariga hamda Professional buxgalterlar uchun xalqaro axloq kodeksiga 
asoslanishi lozim. Auditorlik faoliyatini rivojlantirish borasidagi ustuvor yoʻnalishlar Oʻzbekiston Respublikasi 
Prezidentining 2018-yil 19-sentabrdagi PQ-3946-son «Oʻzbekiston Respublikasida auditorlik faoliyatini yanada 
rivojlantirish chora-tadbirlari toʻgʻrisida»gi qarorida [3] belgilangan.

Biologik aktivlar auditining oʻziga xosligi ularning biologik tabiati, qiymatining biologik transformatsiya 
taʼsirida oʻzgaruvchanligi hamda haqqoniy qiymatni aniqlashning subyektivligi bilan izohlanadi. Shu bois agrar 
sohada auditni rejalashtirish, auditorlik riski va muhimlikni baholash, ichki nazorat tizimini tekshirish hamda 
auditorlik dalillarini shakllantirishning uslubiy jihatlarini takomillashtirish dolzarb ilmiy-amaliy vazifa hisoblanadi.

1. Biologik aktivlar auditining normativ-huquqiy asoslari
«Auditorlik faoliyati toʻgʻrisida»gi qonunning 35-moddasiga [1] koʻra, aksiyadorlik jamiyatlari, banklar, sugʻurta 

tashkilotlari, qishloq xoʻjaligi kooperativlari hamda qonunchilikda belgilangan mezonlarga javob beradigan 
tijorat tashkilotlari har yili majburiy auditorlik tekshiruvidan oʻtkaziladi. Demak, qishloq xoʻjaligi kooperativlari 
va ushbu mezonlarga javob beradigan agrar korxonalar ham majburiy auditorlik tekshiruvidan oʻtkaziladi. Audit 
auditning xalqaro standartlari asosida amalga oshiriladi; auditorlar axloq kodeksining fundamental tamoyillari 
— halollik, xolislik, professional malaka va yetarlicha eʼtiborlilik, maxfiylik hamda professional xulq-atvorga 
qatʼiy amal qilishi shart. Auditor mustaqilligiga taʼsir etuvchi shaxsiy manfaatdorlik, oʻz-oʻzini tekshirish, tanish-
bilishchilik, tazyiq oʻtkazish va manfaatlar toʻqnashuvi kabi tahdidlarni kamaytirish bo‘yicha tegishli ehtiyot 
choralarini koʻrishi lozim.

2. Auditorlik riski va muhimlikni baholash
Auditorlik riski — moliyaviy hisobotda muhim buzib koʻrsatishlar mavjud boʻlgan holda auditorning notoʻgʻri 

xulosa berish ehtimolidir. U uch tarkibiy qismning oʻzaro bogʻliqligi asosida baholanadi: ajralmas (xos) risk, 
nazorat riski va aniqlab olmaslik riski. Umumiy auditorlik riski quyidagi bogʻliqlikda ifodalanadi:

AR = XR × NR × ANR, bunda: AR — auditorlik riski; XR — xos (ajralmas) risk; NR — nazorat riski; ANR 
— aniqlab olmaslik riski.

Muhim buzib koʻrsatishlar riski audit oʻtkazishdan oldin moliyaviy hisobotda mavjud boʻlishi mumkin boʻlgan 
xatolar riski hisoblanadi. Xos riskni yuzaga keltiruvchi omillarga murakkablik, subyektivlik, oʻzgaruvchanlik 
va noaniqliklar kiradi. Auditor professional skeptitsizmga amal qilib, firibgarlik yoki xato natijasidagi buzib 
koʻrsatishlardan ogoh boʻladi va auditorlik dalillarini tanqidiy baholaydi. Muhimlik darajasi miqdoriy va sifat 
jihatidan baholanadi (1-jadval).

1-jadval
Muhimlik darajasini qiymatiga koʻra aniqlash mezonlari1

Koʻrsatkich Quyi chegara, % Yuqori chegara, %
Sotishdan tushum 0,5 1

Soliq toʻlangunga qadar foyda 5 10
Jami aktivlar 1 2

3. Auditni rejalashtirish: audit strategiyasi va rejasi
AXS 300-son standartiga muvofiq, auditning asosiy maqsadi audit jarayonini samarali tashkil etish imkonini 

beradigan darajada uni puxta rejalashtirishdan iborat. Rejalashtirish ishlari audit strategiyasini ishlab chiqish 
va audit rejasini tuzishni oʻz ichiga oladi. Audit strategiyasida topshiriqning oʻziga xos xususiyatlari, moliyaviy 
hisobotni taqdim etish asoslari (MHXS yoki BHMS), auditning qamrovi va muddatlari, zarur resurslar turlari 
hamda tomonlar oʻrtasidagi axborot almashinuvi tartibi belgilanadi. Qishloq xoʻjaligi korxonalarini auditdan 
oʻtkazishda tavsiya etilgan audit rejasining asosiy parametrlari 2-jadvalda keltirilgan.

2-jadval
Biologik aktivlar auditi rejasining namunaviy koʻrsatkichlari2

Reja koʻrsatkichi Qiymati
Audit oʻtkazilayotgan korxona «Mehnat-Baxtli-sut» MChJ

Audit davri 01.01.2024 – 31.12.2024
Kishi-soat miqdori 120

Auditorlik guruhi rahbari Aliyev Sh.
Auditorlik guruhi tarkibi Alimov B., Sobirov S.

Rejalashtirilgan auditorlik riski 5 %
Rejalashtirilgan muhimlik darajasi 2 %

Audit rejasida har bir tasdiqlash obyekti boʻyicha risklarni baholash tartib-taomillari va keyingi auditorlik 
amallari, ularni bajarish muddatlari va masʼul shaxslar, shuningdek, foydalaniladigan ish hujjatlari koʻrsatiladi. 
Masalan, biologik aktivlarni inventarizatsiya qilish orqali ularning mavjudligi, buxgalteriya registrlarida hisobga 
olinganligini tekshirish orqali esa ularning toʻliqligi tasdiqlanadi. Tekshiruv natijalari inventarizatsiya dalolatnomasi 
va aniqlangan tafovutlarni qayd etish hujjatlarida rasmiylashtiriladi. Oʻzbekiston Respublikasining 2016-yil 
13-apreldagi OʻRQ-404-son «Buxgalteriya hisobi toʻgʻrisida»gi Qonuni 14-moddasiga koʻra, operatsiyalar 
amalga oshirilganligini qayd etuvchi boshlangʻich hisob hujjatlari va ularni oʻtkazishga doir farmoyishlar xoʻjalik 
operatsiyalarining buxgalteriya hisobi uchun asos boʻladi [4].

1	  Manba: AXS 320 asosida muallif ishlanmasi.
2	  Manba: AXS 300 asosida muallif ishlanmasi.

4. Ichki nazorat tizimini baholash va tipik xatolar tasniflagichi
Korxonada ichki nazorat tizimi hamda xarajatlar va mahsulot chiqishi boʻyicha hisob maʼlumotlarining 

ishonchliligini tasdiqlash maqsadida auditor maxsus savolnoma (test) asosida baholash oʻtkazadi (3-jadval).

3-jadval
Biologik aktivlar boʻyicha ichki nazorat tizimini baholash savolnomasi (parcha)3

Savol Ha Yoʻq
Biologik aktivlar alohida hisob obyekti sifatida hisobga olinadimi?

Biologik aktivlar toʻgʻri turkumlanganmi?
Aktivlarni uzoq muddatli va joriy biologik aktivlar tarkibiga kiritish meʼyori ishlab chiqilganmi?

Tarkibiga kiritish meʼyoriga rioya etilishi ustidan nazorat olib borilyaptimi?
Biologik aktivlardan foydalanish hisobotlarining boshlangʻich hujjatlarga muvofiqligi tekshiriladimi?

Auditorlik tekshiruvi samaradorligini oshirish maqsadida biologik aktivlar hisobidagi tipik xatolar 
tasniflagichini ishlab chiqish tavsiya etiladi. Tasniflagich buxgalteriya hisobi jarayonida yuz beradigan eng keng 
tarqalgan xatolarning tizimlashtirilgan roʻyxatini oʻz ichiga olib, auditorlarga xatolarni aniqlash, tahlil qilish va 
baholashda amaliy yordam beradi (4-jadval).

4-jadval
Biologik aktivlarni hisobga olishdagi tipik xatolar tasniflagichi4

Xato toifasi Mazmuni
Tan olish xatolari biologik aktivni alohida obyekt sifatida tan olmaslik, notoʻgʻri turkumlash

Baholash xatolari haqqoniy qiymatni notoʻgʻri aniqlash, biologik transformatsiya taʼsirini hisobga 
olmaslik

Hujjatlashtirish xatolari boshlangʻich hujjatlarning yoʻqligi yoki notoʻgʻri rasmiylashtirilishi

Hisobga olish xatolari koʻrsatkichlarni oshirib yoki kamaytirib koʻrsatish, nobud boʻlgan hayvonlar 
sonini hisobda aks ettirmaslik

Hisobotda aks ettirish xatolari daromad, xarajat va qiymat oʻzgarishlarini notoʻgʻri yoritish

5. Auditorlik dalillari va uslubiy takomillashtirish
Auditorlik xulosasi ishonchli va yetarli dalillarga asoslanishi lozim. Biologik aktivlar auditida dalil 

toʻplashning asosiy protseduralari — soʻrovnomalar, tahliliy amallar, kuzatuv, tekshirish, inventarizatsiya va 
qayta hisoblashdan iborat. Tahliliy tartib-taomillar biologik aktivlar harakati, qiymatining oʻzgarishi va ulardan 
olinadigan mahsulotlar hisobidagi noodatiy ogʻishlarni aniqlashga xizmat qiladi. Haqqoniy qiymatni aniqlashda 
tannarx, bozor va daromad usullaridan biologik aktivning xususiyatlari va maʼlumotlar mavjudligiga qarab 
foydalaniladi.

Biologik aktivlardan olinadigan qishloq xoʻjaligi mahsulotlari monitoringi samaradorligini taʼminlash uchun 
agrar korxonalarda ichki nazorat koʻrsatkichlari tizimini joriy etish taklif etiladi. Ushbu tizim biologik aktivlar 
harakati, qiymatining oʻzgarishi va hisob ishonchliligini baholash, ichki nazorat samarasini oʻlchash, auditorlik 
dalillarining yetarliligini taʼminlash hamda auditorlik risklarini pasaytirishga qaratilgan koʻrsatkichlarni qamrab 
oladi. Mazkur taklif Qishloq xoʻjaligi vazirligi tomonidan amaliyotga joriy etilgan.

X U L O S A  V A  T A K L I F L A R
Tadqiqot asosida quyidagi xulosalarga kelindi. Birinchidan, biologik aktivlar auditi auditorlik faoliyatini 

tartibga soluvchi milliy qonunchilik, auditning xalqaro standartlari va axloq kodeksi talablari asosida tashkil 
etilishi lozim. Ikkinchidan, agrar sohaning oʻziga xosligini hisobga olgan audit strategiyasi va audit rejasi 
shakllari ishlab chiqilib, auditorlik riski va muhimlikni baholash mezonlari asoslandi. Uchinchidan, ichki nazorat 
tizimini baholovchi savolnoma hamda tipik xatolar tasniflagichi taklif etildi. Toʻrtinchidan, biologik aktivlardan 
olinadigan mahsulotlar monitoringi samaradorligini oshirish uchun ichki nazorat koʻrsatkichlari tizimini joriy etish 
tavsiya qilindi. Ushbu takliflarni amaliyotga tatbiq etish biologik aktivlar auditi samaradorligini, ichki nazorat 
tizimi ishonchliligini oshiradi va audit risklarini kamaytiradi.

3	  Manba: Muallif ishlanmasi.
4	  Manba: A.N. Amerslanova tadqiqoti asosida muallif ishlanmasi.

